
ACHOIMRE FEIDHMIÚCHÁIN 
1. Sainítear i gclár oibre an Údaráis an chaoi a bhfuil sé i gceist ag aige a mhisean agus a shainorduithe a 

chomhlíonadh ar an mbealach is éifeachtúla don bhliain atá romhainn. Eascraíonn cúraimí an Údaráis 
as reachtaíocht an Aontais a comhaontaíodh cheana nó atá á hullmhú agus as a rialachán bunaidh. Ní 
mór dul i ngleic leo sin i gcomhréir le tosaíochtaí agus le straitéisí níos leithne an Aontais don earnáil 
airgeadais a léirítear sna cúig thosaíocht uileghabhálacha a sainíodh don Údarás go ceann thús 2026 i 
réimsí Leabhar Rialacha Aonair an Aontais Eorpaigh, na sainaitheanta riosca airgeadais, na sonraí, an 
tsoláthair seirbhísí tríú páirtí agus na gcriptea-shócmhainní, agus an iompair. 

2. Cuireann an clár oibre reatha leis an gcéad dréacht a d’fhormheas Bord Maoirseachta an Údaráis i mí 
Eanáir 2023 mar chuid dá dhoiciméad clársceidealaithe aonair don tréimhse ó 2024 go 2026. 
Comhlánaíodh agus coigeartaíodh é i bhfianaise na bhforbairtí a tugadh faoi deara sa chéad leath de 
2023.1 Cuirtear san áireamh ann freisin an treoir a fuarthas ó Choiste Comhairleach an Údaráis um 
Chomhréireacht i mí Iúil 2023. 

3. In 2024, beidh ar an Údarás aghaidh a thabhairt an athuair ar líon an-mhór sainorduithe a bhaineann le 
raon leathan gnéithe den earnáil airgeadais ó thaobh beartais a fhorbairt agus ó thaobh cainníochtú 
agus measúnú riosca araon. Beidh cur chun feidhme leanúnach phacáiste baincéireachta an Aontais 
(CRR III/CRD VI) ina chuid thábhachtach d’obair an Údaráis. Chun rioscaí atá ag teacht chun cinn san 
earnáil airgeadais a chainníochtú agus a mheasúnú, beidh gá freisin le hanailísí rialta a dhéanamh agus 
le príomh-mhéadrachtaí agus le príomhuirlisí riosca a scagadh, mar shampla trí ardchur chuige tástála 
struis. I ndáil leis sin, ní mór aird ar leith a thabhairt ar an tionchar ar earnáil airgeadais na hEorpa a 
bheidh ag an ngéarú ar dhálaí airgeadais agus ag an teannas geopholaitiúil atá ag dul i méid ó 2022 i 
leith. Ar deireadh, ní gan dua a bheidh sé rannchuidiú le haistriú ordúil ó thaobh an chomhshaoil de 
agus nuálaíocht a neadú san earnáil airgeadais. Chuige sin uile, beidh gá le hidirchaidreamh agus le 
comhar leordhóthanach le geallsealbhóirí an Aontais agus le páirtithe leasmhara nach iad. 

4. Ina theannta sin, leanfaidh an t-Údarás dá ullmhúchán le haghaidh athruithe struchtúracha ar a ról. Ar 
an gcéad dul síos, i gcomhar leis an Údarás Eorpach um Árachas agus Pinsin Cheirde agus leis an Údarás 
Eorpach um Urrúis agus Margaí, leanfaidh sé de chóras maoirseachta comhpháirteach a cheapadh do 
sholáthraithe seirbhíse teicenolaíochta faisnéise ríthábhachtacha tríú páirtí ar cheart dóibh teacht i 
bhfeidhm in Eanáir 2025 (DORA). Ar an dara dul síos, cuirfidh sé leis an acmhainneacht atá ann freisin 
maoirseacht a dhéanamh ar sholáthraithe suntasacha criptea-shócmhainní faoin tréimhse chéanna 
ama (MiCAR). Ar an tríú dul síos, cuirfidh sé a chuid oibre i gcrích sa réimse AML-CFT agus tacóidh sé 
leis an aistriú chuig creat agus chuig údarás nua de chuid an Aontais (an tÚdarás um an Sciúradh Airgid 
agus Maoiniú na Sceimhlitheoireachta a Chomhrac). 

5. Ós rud é go mbeidh an tÚdarás ag feidhmiú le hacmhainní daonna agus airgeadais gan athrú, a bheag 
nó a mhór, in 2024, ní mór dó feidhm a bhaint as a oiread sineirgí inmheánacha agus seachtracha agus 
is féidir, agus tosaíocht a thabhairt agus ath-imlonnú a dhéanamh ar bhealach mionchúiseach. Baineann 

 

1https://www.eba.europa.eu/sites/default/documents/files/document_library/About%20Us/Missions%20and%20tasks/Single%2
0Programming%20Document/1051950/EBA%202024-2026%20SPD.pdf 

an clár oibre atá ann faoi láthair tairbhe as athruithe a tugadh isteach san eagraíocht le blianta beaga 
anuas chun é a dhéanamh níos solúbtha, chun a chumas pleanála a neartú agus chun a chinntiú gur 
féidir leis teicneolaíocht nua-aimseartha agus éifeachtúil a chur chun feidhme. Mar a tharla i mblianta 
roimhe seo, d’fhéadfaí go mbeadh ar an Údarás, áfach, imeacht óna chuid pleananna tosaigh d’fhonn 
freagairt ar an mbealach ab fhearr do chúinsí agus d’iarrataí atá ag teacht chun cinn chun bailchríoch a 
chur ar phríomhreachtaíocht agus ar fhorbairtí san earnáil airgeadais. 

6. Tá an tuarascáil leagtha amach mar seo a leanas: Cuirtear tosaíochtaí an Údaráis i láthair i gCaibidil 1, 
mar aon le forléargas gearr ar na tosaíochtaí don tréimhse ó 2024 go 2026 agus déantar cur síos níos 
mionsonraithe ar thosaíochtaí do 2024 ina dhiaidh sin. Leagtar amach i gCaibidil 2 na 19 ngníomhaíocht 
a chuirfidh an tÚdarás i gcrích in 2023. Déantar iad sin a ghrúpáil i dtrí chatagóir: obair bheartais agus 
chóineasaithe, measúnú riosca agus sonraí, comhordú rialachais agus tacaíocht. Nasctar gach 
gníomhaíocht le tosaíocht amháin nó le roinnt tosaíochtaí. Sonraítear cuspóirí na gníomhaíochta agus 
cuirtear tuairisc ghearr ar fáil orthu, chomh maith leis na príomh-aschuir atá le cur i gcrích agus an 
sprioc-am atá leo. Tá trí iarscríbhinn le fáil mar chomhlánú do chlár oibre an Údaráis Baincéireachta 
Eorpaigh 2024: an chairt eagrúcháin, leithdháileadh na n-acmhainní in aghaidh gníomhaíochta agus an 
plean piarmheasúnaithe don tréimhse ó 2024 go 2025. 

